
Ölkəmizin iqtisadi suverenliyi və təhlükəsizliyi  
naminə gömrük xidməti qarşısında qoyulan vəzifələr 
bundan sonra da layiqincə yerinə yetiriləcək

İranın yol və şəhərsalma 
naziri Rüstəm Qasemi bil-
dirib ki, İranın şimalında 
yerləşən Gilan vilayətində, 
təxminən 165 km uzunluğun-
da Rəşt-Astara dəmiryolunun 
tikilməsi ilə Şimal-Cənub 
beynəlxalq nəqliyyat dəhlizi 
aktivləşəcək.

Rüstəm Qasemi qeyd edib ki, bu 
dəmiryolunun tikilməsi ilə İranın dəmiryolu 
Azərbaycanın dəmiryoluna birləşəcək: “İra-
nın məqsədi Qafqaza, Rusiyaya və Avropa 
ölkələrinə birləşməkdir. Bunun üçün də 
Rəşt-Astara dəmiryolunun tikilməsi diqqət 
mərkəzindədir. İran prezidentinin Rusiya-
ya səfəri çərçivəsində bu dəmiryolunun 
tikintisi haqda müzakirələr aparılıb. Tezliklə 
vəsaitin ayrılması ilə tikintinin başlanacağı 
gözlənilir”.

Qeyd edək ki, 2000-ci il sentyabrın 
12-də Rusiya, İran və Hindistan arasın-
da imzalanmış hökumətlərarası saziş 
əsasında Şimal-Cənub nəqliyyat dəhlizinin 
təməli qoyulub. Bir sıra ölkələr, o cümlədən 
Azərbaycan, Belarus, Bolqarıstan, Hindis-
tan, İran, Qazaxıstan, Qırğızıstan, Oman 

Sultanlığı, Rusiya Federasiyası, Tacikistan, 
Türkiyə, Ukrayna həmin sazişi ratifikasiya 
ediblər. Dəhlizin yaradılmasında məqsəd 
Hindistandan Rusiyaya, eləcə də Şimali 
və Qərbi Avropaya gedən yüklərin çat-
dırılma müddətini azaltmaqdır (hazırkı 
marşrut üzrə çatdırılma vaxtı 6 həftədən 
artıqdır, “Şimal-Cənub” dəhlizi vasitəsilə bu 
müddətin 3 həftə olması gözlənilir).

Dəhliz çərçivəsində Azərbaycan dəmir 
yollarının İran dəmir yolları şəbəkəsi ilə 
birləşdirilməsi üçün 6 mart 2019-cu il 
tarixində Qəzvin – Rəşt (175 km) dəmiryolu 
istifadəyə verilib. İran ərazisində Rəşt – 
Astara (167 km) dəmir yolu tikilməlidir. Bu 
dəmir yolunun tikintisinə 2 milyard dollar 
vəsaitin xərclənməsi planlaşdırılır.

“Xalq qəzeti”

“Araz Vadisi İqtisadi Zonası” Sənaye 
Parkının ərazisi minalardan tam təmizlənib

Cəbrayıl rayonunda yerləşən və 200 hektar ərazini əhatə edən “Araz Vadisi 
İqtisadi Zonası” Sənaye Parkının ərazisi mina və partlamamış hərbi sursatlar-
dan tam təmizlənib.

İqtisadiyyat Nazirliyindən verilən 
məlumata görə, artıq sənaye parkının kon-
septual planı (Baş plan) hazırdır və yaxın 
günlərdə parkın 1,5 hektarlıq hissəsində 
mobilizasiya şəhərciyinin salınması işlərinə 

başlanılması nəzərdə tutulur. Hazırda 
mobilizasiya şəhərciyi yerləşəcək ərazinin 
hamarlanması və kipləşdirilməsi işləri 
davam etdirilir.

“Xalq qəzeti”

(bax səhifə 3-4)

Azərbaycan sülh naminə 
çağırışlara xüsusi töhfələr verir

Yəqin ki, oxucular ikinci 
sitatın səsləndirildiyi tarixin 
fərqinə vardılar. Ancaq buna 
baxmayaraq, həmin günün milli 
tariximizdə nə qədər əlamətdar 
və əhəmiyyətli olduğunu xatırlat-
maq istərdim. Həmin gün İlham 
Əliyev Azərbaycan Prezidenti 
kimi növbəti dəfə and içmişdi və 
cənab Yukio Amano məhz dövlət 
başçımızın inauqrasiyasında işti-
rak etmək üçün Bakıya gəlmişdi. 
Bu faktı Azərbaycanla Beynəlxalq 
Atom Enerjisi Agentliyi ara-
sındakı əməkdaşlığın miqyası 
barədə təsəvvür yaratmaq üçün 
 xatırlatdım. 

Onu da xatırladım ki, 2021-ci 
ilin may ayına olan məlumata görə, 
hazırda 173 dövlət Beynəlxalq Atom  
Enerjisi Agentliyinin (AEBA) üzvüdür. 
Fəxrlə yada salırıq ki, bu mühüm 
beynəlxalq təşkilata üzv olmağımız 
da ümummilli lider Heydər Əliyevin 
böyük uzaqgörənliklə işləyib hazırla-
dığı xarici siyasət kursumuzun icrası 
zamanı mümkün olmuşdur. 

Xatırladılmalı başqa bir 
məqam da odur ki, Prezident  İlham 
Əliyev 2014-cü il martın 24-də 
 Haaqada Beynəlxalq Atom  Enerjisi 
 Agentliyinin baş direktoru Yukio 

Amano ilə görüşmüşdü. Görüşdə 
Azərbaycan ilə Beynəlxalq Atom 
Enerjisi Agentliyi arasında səmərəli 
əməkdaşlığın qurulduğu, ölkəmizin 
nüvə təhlükəsizliyi sahəsində etibarlı 
tərəfdaş olduğu bildirilmişdi. Yukio 
Amano əməkdaşlığın daha da inkişaf 
etdirilməsi və radioaktiv tullantıların 
təmizlənməsi sahəsində əlaqələrin 
genişləndirilməsi üçün yaxşı potensi-
alın olduğunu demiş və əlavə etmişdi 
ki, Azərbaycanın nüvə təhlükəsizliyi 
ilə bağlı keçirilən tədbirlərdə və 
zirvə görüşlərində fəal iştirak etməsi 
məmnunluq doğurur. İlham Əliyev isə 
nüvə təhlükəsizliyinin ölkəmiz, region 
və dünya üçün əhəmiyyətinə toxuna-
raq Ermənistanda seysmik zonada 
yerləşən və artıq köhnələrək müasir 
standartlara cavab verməyən Atom 
Elektrik Stansiyasının fəaliyyətinin bü-
tün region üçün ciddi təhlükə doğur-
duğunu diqqətə çatdırmışdı.

Bəs həmin agentliklə 
əməkdaşlığımızın məhz bu gün 
xatırladılması nə ilə bağlıdır? Xarici 
İşlər Nazirliyinin Mətbuat Xidməti 
İdarəsinin verdiyi məlumata görə, 
Ceyhun Bayramov Vyanaya işgüzar 
səfəri çərçivəsində AEBA-nın baş 
direktoru Rafael Qrossi ilə görüşüb. 
Azərbaycan naziri “Nüvə silahının 
yayılmaması haqqında” müqavilənin 
əhəmiyyətindən bəhs edib, agentliyin 
bu sahədə roluna toxunub. 

(ardı 2-ci səhifədə)

Biz Azərbaycan ilə Beynəlxalq 
Atom Enerjisi Agentliyi arasında 
yaxşı tərəfdaşlıq əlaqələrinin 
mövcud olmasından və bir sıra 
birgə layihələr üzərində işlərin 
aparılmasından məmnunuq. 
Ümidvarıq ki, ölkəmizlə 
Beynəlxalq Atom Enerjisi 
Agentliyi arasında əməkdaşlıq 
gələcəkdə də inkişaf edəcək.

İlham ƏLİYEV 
Azərbaycan Respublikasının  

Prezidenti 

Azərbaycan Beynəlxalq 
Atom Enerjisi Agentliyi üçün 
çox mühüm tərəfdaşdır. Biz 
bu ölkə ilə yüksək səviyyəli 
əməkdaşlıq həyata keçirir və 
mühüm layihələr üzrə birgə iş 
aparırıq.

Yukio AMANO
Beynəlxalq Atom Enerjisi 

Agentliyinin baş direktoru
Bakı 18 aprel 2018-ci il. 

İqtisadi uğurlar dərin 
islahatların nəticəsidir

Dövlət Statistika Komitəsi ötən ilin 
yekunları ilə bağlı makroiqtisadi göstəricilər 
haqqında hesabatında bildirilir ki, bu dövrdə 
Azərbaycanda 92,9 milyard manatlıq və ya 
əvvəlki ilin müvafiq dövründəkindən 5,6 faiz 
çox ümumi daxili məhsul (ÜDM) istehsal 
olunub. Əlavə dəyər istehsalı iqtisadiyyatın 
qeyri-neft-qaz sektorunda 7,2, neft-qaz sekto-
runda 1,8 faiz artıb. 

Hesabat dövründə ÜDM-in 42,5  faizi 
sənaye, 10,1 faizi ticarət və nəqliyyat 
vasitələrinin təmiri, 6,9 faizi nəqliyyat və an-
bar təsərrüfatı, 5,9 faizi tikinti, 5,9 faizi kənd 
və meşə təsərrüfatları, eləcə də balıqçılıq, 
1,3 faizi turistlərin yerləşdirilməsi və ictimai 
iaşə, 1,8 faizi informasiya və rabitə, 17,2 
faizi digər sahələrdə istehsal edilib. Məhsula 

və idxala xalis vergilər ÜDM-in 8,4 faiz 
səviyyəsinə çatıb. Əhalinin hər nəfərinə isə 
9269,3 manat əlavə dəyər düşüb. 

Ötən il ölkə üzrə 54,5 milyard manat-
lıq sənaye məhsulları istehsal edilib ki, 
bu da 2020-ci ildəkindən 5,2 faiz çoxdur. 
Ümumilikdə bu dövrdə sənayenin qeyri-
neft-qaz sektorunda məhsul istehsalı 18,9 
faiz artıb. Sənaye məhsullarının 64,5 faizi 
mədənçıxarma, 29,9 faizi emal, 4,8 faizi 
elektrik enerjisi, qaz və buxar istehsalı, 
bölüşdürülməsi və təchizatı, 0,8 faizi su 
təchizatı, tullantıların təmizlənməsi və emalı 
sektorlarında istehsal olunub. Mədənçıxarma 
sektoru üzrə neft hasilatı 0,1, əmtəəlik qaz 
hasilatı 23 faiz artıb. 

(ardı 5-ci səhifədə)

2021-ci il ərzində respublikamızın əldə etdiyi uğurlu nəticələr, inkişaf 
göstəricilərinin davamlı olaraq yüksəlməsi həyata keçirilən siyasətin, aparı-
lan islahatların real həyatda təsdiqini əks etdirib, sosial-iqtisadi nailiyyətlərin 
davamlılığı və dayanıqlı inkişaf üçün etibarlı zəmin yaradıb. Təsadüfi deyildir 
ki, dünya qlobal maliyyə və iqtisadi böhran şəraitində inkişaf edən bir çox 
dövlətlər ciddi çətinliklərlə üzləşdikləri halda, Prezident İlham Əliyevin uğurlu 
siyasəti sayəsində Azərbaycan xarici iqtisadi təsirləri neytrallaşdırıb, nəzərdə 
tutulan bütün sosial-iqtisadi proqramlar tam icra edilib, iqtisadiyyatımız artıb. 
Bütün bunlara nail olunmasında isə iqtisadiyyatın şaxələndirilməsi, neftdən 
asılılığın minimuma endirilməsi, sahibkarlıq fəaliyyətinin genişləndirilməsi 
tədbirləri xüsusi önəm kəsb edib.

Cozef Bayden: 
ABŞ yaxın zamanda Şərqi 
Avropa və NATO ölkələrinə 

qoşun göndərəcək 

Prezident Cozef Bayden jurnalistlərə açıqla-
masında bəyan edib ki, ABŞ yaxın zamanda Şərqi 
Avropa və NATO ölkələrinə əlavə hərbi kontingentin 
göndərilməsinə başlamaq niyyətindədir.

ABŞ Prezidenti deyib: "Yaxın gələcəkdə ABŞ qoşunları-
nı Şərqi Avropaya, NATO ölkələrinə göndərəcəyəm, amma 
onların sayı çox olmayacaq".

Xatırladaq ki, bazar ertəsi Pentaqonun mətbuat katibi 
Con Kirbi ABŞ-ın Avropaya 8 500 hərbçi göndərməyə hazır 
olduğunu, lakin bu məsələ ilə bağlı yekun qərarın hələ 
verilmədiyini bildirmişdi.

“Xalq qəzeti”

Rəşt-Astara dəmir yolunun tikilməsi ilə 
Şimal-Cənub dəhlizi aktivləşəcək 

Azərbaycan sülh naminə 
çağırışlara xüsusi töhfələr verir
(əvvəli 1-ci səhifədə)

Yayılmama və nüvə enerjisi-
nin dinc məqsədlərlə istifadəsində 
AEBA-nın müvafiq sisteminin 
əhəmiyyətinə toxunan nazir C. 
Bayramov Azərbaycanın nüvə 
təhlükəsizliyinin qorunmasına və 
daha da möhkəmləndirilməsinə 
böyük əhəmiyyət verdiyini və bu 
xüsusda beynəlxalq əməkdaşlığın 
genişləndirilməsi istiqamətində bütün 
səyləri dəstəklədiyini bildirib.

Baş diplomatımız, həmçinin 
nüvə təhlükəsizliyi qaydaları və 
standartlarının işlənib hazırlan-
masında agentliyin əsas rol oy-
nadığını yüksək qiymətləndirərək, 
Azərbaycanın möhkəm qanunveri-
cilik bazasına malik hərtərəfli milli 
ixraca nəzarət sistemi yaratdığnı 
qeyd edib. Azərbaycanın AEBA ilə 
son illər tibb sahəsində xərçənglə 
mübarizə, kənd təsərrüfatında pam-
bıqçılıqda məhsuldarlığın artırılma-
sı ilə bağlı layihələr çərçivəsində 
əməkdaşlığından bəhs edilib. 
Həmçinin ətraf mühit sahəsində də 
əməkdaşlıqda maraqlı olduğumuz 
ifadə edilib. Bundan başqa, həmin 
görüşdə də Ermənistan tərəfindən 
köhnə texnologiyalı AES-in istisma-
rında təhlükəsizlik qaydalarına riayət 
edilməsinə nəzarətin vacibliyi vurğu-
lanıb. 

Baş direktor Qrossi də 
Azərbaycanın agentlik üçün çox 
vacib tərəfdaş olduğunu və bir çox 
sahələrdə uğurlu əməkdaşlığın 
həyata keçirildiyini qeyd edib. Hazırda 
həyata keçirilən birgə əməkdaşlıq 
layihələrini xatırladan baş direktor, 
ətraf mühitin qorunması sahəsində 
Azərbaycanla AEBA arasında 
əməkdaşlıq perspektivlərinin mövcud 

olduğunu bildirib.
Yada salaq ki, 1957-ci ildə “Sülh 

naminə Atom” təşkilatı kimi təsis 
edilən Atom Enerjisi üzrə Beynəlxalq 
Agentlik (AEBA) nüvə enerjisindən 
sülh məqsədləri üçün istifadə olun-
ması sahəsində elmi və texniki 
əməkdaşlıq məqsədilə dünyanın 
hökumətlərarası forumu kimi fəaliyyət 
göstərir. Nizamnaməyə görə, onun 
başlıca məqsədləri “dünyada atom 
enerjisindən sülh, səhiyyə və in-
kişaf naminə istifadə edilməsini 
artırmaq və prosesi tezləşdirmək” 
və “onun tərəfindən, onun tələbi ilə, 
onun təlimatı və ya nəzarəti altın-
da göstərilən yardımın hər hansı 
bir hərbi məqsədlər üçün istifadə 
olunması kimi halların olmamasını 
mümkün qədər təmin etməkdir”.

AEBA-nın bunlarla yanaşı, 

digər məqsədlərinə – nüvə texno-
logiyalarının və yüksək texnologi-
yaların ötürülməsinə dəstək, nüvə 
enerjisindən istifadə sahəsində 
etibarlı və təhlükəsiz beynəlxalq 
qaydanın yaradılmasına dəstək, nüvə 
materiallarının yalnız sülh yolunda 
istifadə edilməsinə təminatı həyata 
keçirmək və nüvə texnologiyalarından 
bu məqsədləri üçün istifadə edilməsi 
barədə məlumatları yaymaq daxildir.

Ulu öndər Heydər Əliyev 
tərəfindən 2000-ci il mayın 24-də 
Azərbaycanın AEBA-nın baş katibinə 
üzvlük ərizəsi təqdim edilmiş və 
Azərbaycanın AEBA-nın Şərqi Avropa 
qrupuna daxil olmasını xahiş etmiş-
dir. 2000-ci il iyunun 5-dən 9-dək 
Vyanada keçirilən Müdirlər Şurasının 
iclasında Azərbaycanın xahişi təsdiq 
edilmiş və Baş Konfransda qəbul 

edilmişdir. Milli Məclisdə qəbul edilmiş 
13 fevral 2001-ci il tarixli qanunla 
Azərbaycan Respublikası AEBA-nın 
statutuna qoşulmuş və bununla da 
təşkilatın tamhüquqlu üzvü olmuşdur. 

Sonradan ölkəmiz 2009-2011-ci 
illər və 2018-2020-ci illər üzrə AEBA-
nın Müdirlər Şurasına üzv qəbul 
edilmişdir. Prezident İlham Əliyevin 
5 sentyabr 2007-ciil tarixli sərəncamı 
ilə Azərbaycan Respublikası ilə AEBA 
arasında əməkdaşlıq üzrə Dövlət Ko-
missiyası təsis edilmiş, 24 aprel 2008-
ci il tarixli sərəncamla isə Fövqəladə 
Hallar Nazirliyinin tərkibində Nüvə və 
Radioloji Fəaliyyətin Tənzimlənməsi 
üzrə Dövlət Agentliyi yaradılmış-
dır. Bundan başqa, Prezidentin 8 
may 2014-cü il tarixli sərəncamı ilə 
Azərbaycan Respublikasının Rabitə 
və Yüksək Texnologiyalar Nazirliyi 
tabeliyində “Milli Nüvə Tədqiqatları 
Mərkəzi” Qapalı Səhmdar Cəmiyyəti 
təşkil olunmuşdur. Ölkəmiz həmçinin, 
“Nüvə materiallarının fiziki mühafizəsi 
haqqında” və “Nüvə terrorizmi 
fəaliyyətinə qarşı” beynəlxalq Kon-
vensiyalara qoşulmuşdur.

Qeyd edək ki, 2020-2025-ci illəri 
əhatə edəcək “Ölkə çərçivə proqramı” 
sənədinin 2020-ci ildə imzalanması 
ilə bağlı Azərbaycan tərəfinə müraciət 
daxil olmuş və hazırda bu sənədin 
yenidən imzalanması üzərində iş 
aparılır.

Ümumiyyətlə, Azərbaycan hansı 
beynəlxalq təşkilatla əməkdaşlıq 
edirsə, onu etibarlı tərəfdaş və dost 
kimi qəbul edirlər. Biz bunu Heydər 
Əliyev müdrikliyinin təsdiqi və 
təzahürü kimi qiymətləndiririk. 

İttifaq MİRZƏBƏYLİ,  
“Xalq qəzeti”

Səməd Seyidov: Bəzi beynəlxalq təşkilatlar kapitulyasiyaya 
imza atan Ermənistana təsəlli verməyə çalışırlar

Bu fikirləri Azərbaycanın AŞPA-
dakı nümayəndə heyətinin rəhbəri 
Səməd Seyidov AZƏRTAC-a 
müsahibəsində ifadə edib.  

Bildirib ki, məruzələrdə istifadə 
olunan ifadələr Avropa Şurasının, 
eləcə də digər təşkilatların rəsmi 
sənədlərində yoxdur. Ancaq bu 
məruzə Ermənistana gedir, bəzi 
ermənipərəst qüvvələrin bu sənəddən 
öz məkrli məqsədləri üçün istifadə 
etdiklərinə görə onlara bu şəkildə 
dəstək verilir. 

“Bütün bunlara baxmayaraq, 

Azərbaycan nümayəndə heyətinin 
üzvləri öz sözlərini dedilər. Xüsusilə 
də minalarla bağlı sözümüzü dedik. 
Çox çalışırdılar ki, mina məsələsini 
gündəmdən çıxarsınlar, ancaq bunu 
bacarmadılar. Bununla bağlı fikri-
mizi təkidlə bildirdik və bu məsələ 
məruzədə öz əksini tapdı. 

Ermənistan indi həm Qərblə 
münasibətlər qurmaq, həm də onlara 
regionda dəstək verən qüvvələrlə, 
xüsusilə də Rusiya ilə əlaqələri saxla-
maq niyyətindədir”, - deyə S. Seyidov 
diqqətə çatdırıb.  

O qeyd edib ki, COVID-19 pande-
miyası ilə əlaqədar Fransada gündəlik 
yoluxmanın 500 mini keçməsinə 
baxmayaraq, Azərbaycanın iki de-
putatı sessiyada şəxsən iştirak edir, 
nümayəndə heyətinin digər üzvləri 

isə müzakirələrə onlayn formatda 
qoşulurlar. Nümayəndə heyətimizin 
üzvləri Avropa Şurası Parlament As-
sambleyasının müxtəlif komitələrinə 
rəhbər vəzifələrə seçiliblər ki, bu 
da bizə öz sözümüzü çatdırmağa 
imkan yaradır. Bundan sonra da 
AŞPA-da fəaliyyətimizi uğurla davam 
etdirəcəyik.  

“Müzəffər Ali Baş Komandan 
İlham Əliyevin rəhbərliyi ilə rəşadətli 
Azərbaycan Ordusunun Vətən 
müharibəsindəki Zəfərindən sonra 
AŞPA sessiyalarında qalib dövlətin 
vətəndaşları kimi iştirak edirik. Sessi-
yalarda ab-hava artıq dəyişib. 

Biz həqiqətləri söyləyirik, ölkəmizin 
milli maraqlarını müdafiə edirik. Bizimlə 
münasibətləri yüksək səviyyədə təşkil 
edənlərə dəstək, bizə qarşı çıxanları 
isə açıq şəkildə tənqid edirik. Çünki 
Prezidentimizə və xalqımıza arxalanı-
rıq. Qarabağ Azərbaycandır!”, – deyə 
S. Seyidov vurğulayıb. 

Şuşa Bəyannaməsi Azərbaycanla Türkiyə 
arasındaki tarixi əlaqələrin daha da 

dərinləşməsi baxımından çox vacibdir
Şuşa Bəyannaməsi bölgədə sülh və 

sabitliyinin təminatı kimi Azərbaycan ilə 
Türkiyə arasındaki tarixi əlaqələrin daha da 
dərinləşməsi, bu münasibətlərin müttəfiqlik 
səviyyəsinə çıxarılması baxımından 
çox vacibdir. Bu sənəd, eyni zamanda, 
ölkələrimizin gələcəyi üçün bir növ yol 
xəritəsidir.

AZƏRTAC xəbər verir ki, bu fikirləri jurnalistlərə 
açıqlamasında Türkiyə-Azərbaycan parlamentlərarası 
dostluq qrupunun sədri Şamil Ayrım deyib.

Torpaqların uzun illər davam edən işğaldan sonra 
geri qaytarılmasına baxmayaraq, Ermənistanın 
Azərbaycanın ərazi bütövlüyünü hələ də tanımadığını 
qeyd edən Ş.Ayrım deyib: “1921-ci ildə imzalanan 
Moskva və Qars müqavilələri Türkiyə ilə Azərbaycan 
arasında sərhədləri təsdiq edən çox vacib sənədlərdir. 
Lakin Ermənistan bu müqavilələri bu gün də qəbul 
etmir. Ümid edirik ki, münasibətlərin normallaşması 
istiqamətində aparılan danışıqlar zamanı bu məsələ də 
öz həllini tapacaq”.

Türkiyə ilə Ermənistan arasında normallaşma prosesinə toxunan Ş.Ayrım iki ölkənin xüsusi 
nümayəndələrinin birinci görüşünün Moskvada keçirildiyini xatırladaraq növbəti görüşün yaxın 
günlərdə baş tutacağını, bu sahədə artıq vacib addımların atıldığını bildirib. O deyib: “İki ölkə 
arasında hava nəqliyyatı qarşılıqlı şəkildə bərpa olunur. Gələcəkdə Ermənistanın Türkiyə 
və Azərbaycan ilə avtomobil, həmçinin dəmir yollarının bərpa edilməsi məsələləri gündəmə 
gələcək. Bu, asan iş deyil. Müharibədə Azərbaycan Qələbə qazandı, uzun illər işğal altında 
olan torpaqlar geri qaytarıldı. Lakin bundan sonrakı dövrdə üzərimizə daha çox məsuliyyət 
düşür”.

Hərbi vəzifəlilərlə keçirilən 
təlim toplanışı başa çatıb

Azərbaycan Respublikası müdafiə nazirinin 
təsdiq etdiyi plana əsasən, ehtiyatda olan bir 
qrup hərbi vəzifəlilərin cəlb olunması ilə N saylı 
hərbi hissədə keçirilən təlim toplanışları başa 
çatıb.

Müdafiə Nazirliyinin 
mətbuat xidmətindən 
AZƏRTAC-a bildiriblər ki, 
toplanışın əsas məqsədi 
Vətən müharibəsində əldə 
edilən təcrübələr nəzərə 
alınmaqla hərbi vəzifəlilərin 
döyüş vərdişlərini və 
hərbi ixtisas biliklərini 
təkmilləşdirməklə yanaşı, 
Ordumuzun arsenalındakı 
müasir silah və hərbi texnikalar ilə yaxından tanış etmək, istis-
mar qaydalarını, döyüş tətbiqi üsullarını öyrətməkdir.

Toplanışa cəlb olunan hərbi vəzifəlilər müxtəlif çaplı atıcı si-
lahlardan praktiki atəş çalışmalarını yerinə yetiriblər. İştirakçılara 
hücum və müdafiə döyüşlərinin əsasları, eləcə də digər qoşun 
növləri ilə qarşılıqlı əlaqədə əməliyyatların aparılması üsulları 
öyrədilib. Tank bölmələri ilə birgə şərti düşmən mövqelərinin 
ələ keçirilməsi və ərazidə yenidən tərtiblənmə üzrə tapşırıqlar 
yerinə yetirilib.

Təlim-məşqlərin ssenarisinə uyğun olaraq yaşayış 
məntəqələrində axtarış aparan və aşkarlanan kəşfiyyat-
diversiya qruplarının zərərsizləşdirilməsi üzrə döyüş tapşırıqları 
da icra edilib. Ümumiyyətlə təlimdə qarşıya qoyulan bütün 
tapşırıqlar müvəffəqiyyətlə icra olunub.

Toplanış konsert proqramı ilə başa çatıb.

BMT Azərbaycana təşəkkür edib
BMT təşkilatın büdcəsinə tam 

ödəniş etdiyinə görə Azərbaycana 
təşəkkür edib.

AZƏRTAC xəbər verir ki, bu barədə yan-
varın 28-də BMT-də brifinq zamanı beynəlxalq 
təşkilatın sözçüsü Fərhan Haq bildirib.

F.Haq deyib: “Həqiqətən də xoşbəxt 
gündür, çünki biz daha çox dosta büdcəyə 
ödənişləri tamamladıqlarına görə təşəkkür 
edirik. Əlcəzair, Azərbaycan, Bruney Da-
russalam, Koreya Respublikası, Birləşmiş 
Ərəb Əmirlikləri və Vyetnama təşəkkür edirik. 
Onların sayı artıq 37-yə çatıb”.

Azərbaycanın xarici işlər naziri 
Ümumdünya Gömrük Təşkilatının 

Baş katibi ilə görüşüb

Yanvarın 29-da Azərbaycan Respublikasının xarici işlər naziri Ceyhun 
Bayramov Ümumdünya Gömrük Təşkilatının (ÜGT) Baş katibi Kunio Mikuriya 
ilə görüşüb.

Xarici İşlər Nazirliyinin Mətbuat xidməti 
idarəsindən AZƏRTAC-a bildirilib ki, nazir 
Ceyhun Bayramov Azərbaycan Respubli-
kasının gömrük xidmətinin 30 illik fəaliyyəti 
müddətində göstərdiyi dəstəyə görə ÜGT-yə 
və təşkilatla səmərəli əməkdaşlığın təmin 
edilməsində oynadığı rola görə Baş katibə öz 
minnətdarlığını bildirib. Azərbaycanın xarici 
işlər naziri Kunio Mikuriyanı dövlətimizin baş-
çısının 2022-ci il yanvarın 28-də imzaladığı 
müvafiq Sərəncamla “Dostluq” ordeni ilə təltif 
edilməsi münasibətilə təbrik edib.

Azərbaycanın Şərqlə Qərb arasında 
körpü və müxtəlif marşrutların qovşağında 
yerləşən ölkə qismində strateji mövqeyinə 
toxunan nazir, ölkəmizin tranzit imkan-
larından danışıb. O, indiyədək regionda 
xüsusilə enerji və nəqliyyat sahəsində 
beynəlxalq əhəmiyyətli nəhəng layihələrin 
müvəffəqiyyətlə həyata keçirildiyini vur-
ğulayaraq, hazırkı şəraitin yaratdığı geniş 
imkanlardan ÜGT-nin də dəstəyindən və 
təcrübəsindən istifadə etməklə faydalanma-
ğın vacibliyini ifadə edib.

Nazir bölgədə münaqişə sonrası 
vəziyyətdən danışaraq, iki ölkə arasında 
münasibətlərin normallaşması üçün imkan-
ların yarandığını və bu xüsusda Azərbaycan 

tərəfindən konkret addımların atıldığını 
qeyd edib. O, ölkəmizin regionda nəqliyyat-
kommunikasiya xətlərinin açılmasının 
təşəbbüskarı kimi çıxış etdiyini qarşı tərəfin 
diqqətinə çatdırıb.

Baş katib Kunio Mikuriya nazir Cey-
hun Bayramova səmimi qəbula görə 
minnətdarlığını bildirib. O, Azərbaycanın 
xüsusilə gömrük sahəsində yaxşı bir mo-
del ölkə olduğunu və bu təcrübədən digər 
ölkələrin, xüsusilə Avrasiya bölgəsi və 
Mərkəzi Asiya ölkələrinin faydalanmasını 
daim tövsiyə etdiyini diqqətə çatdırıb. Baş 
katib Azərbaycanla Ermənistan arasında 
əlaqələrin inkişaf etdirilməsi üçün qarşı-
lıqlı etimad yaradan addımların atılması-
nın, beynəlxalq və regional səciyyəli birgə 
layihələrin icra edilməsinin vacibliyinə 
toxunub. O, ÜGT-nin bu prosesə dəstək 
göstərməyə hazır olduğunu diqqətə çatdırıb.

Nazir Ceyhun Bayramov Baş katibin 
Azərbaycan gömrük xidmətinin 30 illiyi-
nin qeyd edildiyi bir tarixdə ölkəmizə səfər 
etməsini yüksək qiymətləndirdiyini vur-
ğulayaraq, qarşı tərəflə bundan sonra da 
əməkdaşlığın inkişaf etdirilməsi məqsədilə 
səylərini əsirgəməyəcəyini vurğulayıb.

İtkin düşmüş baş leytenant Fuad 
Bağırovun axtarışları davam etdirilir

Yanvarın 29-da Müdafiə Nazirliyi Kəlbəcər rayonunun Alagöllər 
sahəsində hava şəraitinin qəfil dəyişməsi və çovğun səbəbindən dörd hərbi 
qulluqçumuzun itkin düşməsi ilə bağlı brifinq keçirib.

AZƏRTAC xəbər verir ki, Müdafiə Na-
zirliyinin mətbuat xidmətinin rəis müavini, 
polkovnik-leytenant Anar Eyvazov işğaldan 
azad olunmuş Kəlbəcər və Laçın rayonları-
nın ərazisinin çətin relyefli, əsasən dağlıq və 
meşə sahələrindən ibarət olduğunu vurğu-
layıb. Qeyd edib ki, qış ayları bu rayonlar-
da çox sərt keçir və havanın temperaturu 
gecələr mənfi 15-20 dərəcə arasında dəyişir. 
Temperatur bəzən mənfi 30 dərəcəyə qədər 
aşağı düşür. Kəlbəcər və Laçın rayonların-
da infrastrukturun və şəraitin olmamasına 
baxmayaraq, Azərbaycan Prezidenti, Silahlı 
Qüvvələrin Ali Baş Komandanı İlham Əliyevin 
diqqət və qayğısı nəticəsində qısa müddətdə 
burada xidmət edən hərbi qulluqçuların 
sosial məişət şəraiti yaxşılaşdırılıb. Yeni inşa 
edilən və ya əsaslı təmir olunan yaşayış 
məntəqələri bu rayonlarda dislokasiya olunan 
hərbi hissələrin istifadəsinə verilib. Bunun-
la da bu hərbi hissələrdə qoşun xidmətinin 

təşkili, eləcə də döyüş növbətçiliyinin aparıl-
ması və döyüş hazırlığının yüksək səviyyədə 
saxlanılması üçün münbit şərait yaradılıb. 
Azərbaycan Ordusunun mühəndis qoşunları 
digər dövlət qurumları ilə qarşılıqlı əlaqədə 
yolların daima işlək vəziyyətdə saxlanılma-
sı və bölmələrin fasiləsiz təminatını həyata 
keçirmək üçün lazım olan bütün tədbirləri 
həyata keçirirlər. Bu tədbirlərə yolların qar ör-
tüyünün təmizlənməsi və işarəedici çubuqla-
rın basdırılması da daxildir. Lakin çovğun və 
külək nəticəsində bəzən təmizlənmiş yollar 
qısa müddətdə yenə də qarla örtülür.

Qeyd edilib ki, Kəlbəcər rayonunun 
Alagöllər sahəsində hava şəraitinin qəfil 
dəyişməsi və çovğun səbəbindən xidməti 
vəzifəsini icra edən dörd hərbi qulluqçu-
muz - baş leytenant Bağırov Fuad Allahverdi 
oğlu, müddətdən artıq həqiqi hərbi xidmət 
hərbi qulluqçusu kiçik çavuş Hüseynov 
Cavad Rauf oğlu, əsgər Hüseynov Maşallah 
Rövşən oğlu və əsgər Kərimov Yasin Yavər 
oğlu ərazidə istiqaməti itirərək azıb. Hərbi 
qulluqçularımızın tapılması məqsədilə dərhal 
təxirəsalınmaz tədbirlərə başlanılıb. Ərazinin 
çətin relyefli yüksəklikdə və qarla örtülməsini 
nəzərə alaraq kifayət qədər şəxsi heyət və 
xüsusi texnika cəmləşdirilib, axtarış işlərinə 
cəlb olunan şəxsi heyət mütəmadi olaraq isti 
yemək və çayla təmin edilib.

Keçirilən axtarışlar nəticəsində yan-
varın 29-u səhər saatlarında kiçik çavuş 
C.Hüseynov, əsgər M.Hüseynov və əsgər 
Y.Kərimov tapılıb. Onlar Kəlbəcərdəki hərbi 
hospitala yerləşdirilərək həkim nəzarətinə gö-
türülüb. Hazırda itkin düşmüş baş leytenant 
F.Bağırovun tapılması məqsədilə axtarış-
xilasetmə tədbirləri davam etdirilir.

Avropa Şurasında, eləcə də müxtəlif beynəlxalq 
təşkilatlarda müharibədə kapitulyasiya edən Ermənistana hər 
yolla təsəlli vermək istəyirlər. Bu təsəlli hazırlanan sənədlərdə 
də əksini tapır. Ermənistanda gedən prosesləri dəstəkləmək, 
onlara yardım göstərmək və bu istiqamətdə müxtəlif işləri 
təşkil etmək, hətta məruzələrdə ermənilərin istədiyi formada 
ifadələrdən istifadə etmək kimi vasitələrə əl atılır. 

